
ՆԵՐԱԾՈՒԹՅՈՒՆ 

         Այն  ինչ  մի  ժամանակ  թվում  էր  հավերժական  և  անփոփոխ  ճշմարտություն, 

այսօր  միայն  հարաբերական  է  կամ  նույնիսկ  ամբողջությամբ` սխալ: 

       Որքան  էլ  գնահատելի  ու  կիրառելի  է  անցյալի  փորձը, միևնույն  է, 

փոփոխություններն   անխուսափելի  են: Դպրոցն  ու  ուսուցիչը  վակումում  չեն  

գործել: Նրանք  միշտ  գործել  են   կոնկրետ  արժեքային  համակարգում, կոնկրետ    

ժամանակում  և  միջավայրում: Հենց  այս  հանգամանքն  էլ  ենթադրում  է, որ  

ուսուցիչն  անընդհատ  սովորելու, ժամանակի  պահանջներին  համաքայլ  ընթանալու  

խնդիր  ունի: Այժմ  Հայաստանը  թևակոխել  է  կրթության  բովանդակային  

բարեփոխումների  փուլ: ՀՀ  կառավարությունը  հավանություն  է  տվել  կրթության  

բովանդակության  հիմնարար  փաստաթղթին` Հայաստանի  պետական  

կրթակարգին, որն  ուսուցիչների  գործունեության  առանցքային  ուղենիշերից  մեկն  է: 

Այս  փաստաթղթերով  պետությունը  սահմանում  է  իր  ակնկալիքները 

հանրակրթությունից` կարևորելով  գիտելիքների, հմտությունների, 

կարողությունների, արժեքների  այն  համակարգը, որոնց  ձևավորման  ուղղությամբ  

աշխատելու  է  ուսուցիչը: Այս  համակարգը  լի  է  զգալի  ազատություններով`   

նպատակին  տանող  միջոցները  ինքնուրույն  ընտրելու  գործում:  Այսօր   

դասապրոցեսի  և  արտաքին  աշխարհի  առնչությունները  ավելի  անմիջական  են, 

ինչը  նշանակում  է, որ  անհնար  է  արդյունավետ  դասավանդել` առանց  

հասկանալու  և  հաշվի  առնելու, թե  ինչպես  է  փոխվում  աշխարհը: Հետևաբար  նոր  

փոփոխություններից  չպետք  է  վախենալ, այլ  պետք  է  խելամիտ  օգտվել, որպեսզի  

այն,  մի  կողմից,  նպաստի  ուսուցչի  մասնագիտական  զարգացմանը, մյուս  կողմից` 

ուսուցման  արդյունավետության  բարձրացմանը: Ոսուցման  այս  կամ  այն  մեթոդը  

ոչ  թե նպատակ  է, այլ  միջոց, որի  օգնությամբ  հաղորդվող  նյութը  դառնում  է  

մատչելի, զարգացնում  է   աշակերտի  տրամաբանական  մտածողությունը: 

Պարզապես    ուսուցիչը  պետք  է  ընտրի, թե  ինչից  պետք  է  հրաժարվել, ինչը  

պահել, ինչը  սովորել  ուրիշներից, որովհետև  աշակերտին  պատրաստում  է   

բավականին  մեծ   ժամանակային  հեռավորության  վրա  գտնվող  ապագա  

հասարակության  համար: 

        Այս աշխատանքում կդիտարկենք  և՛  սովորողի,  և՛  ուսուցչի  համար    կարևոր  ու  

հետաքրքիր,  ստեղծագործական` պրոբլեմային  դասի  կառուցման   տեսական  և  

գործնական  հիմքերը:  

      Պրոբլեմային ուսուցումը դա ուսուցման մեթոդների և միջոցների համակարգ է, որի 

հիմքն է հանդիսանում իրական ստեղծագործական գործընթացի մոդելավորումը` 

պրոբլեմային իրավիճակի ստեղծման և պրոբլեմի լուծման փնտրտուքի կառավարման 

հաշվին: Այդ ընթացքում նոր գիտելիքների յուրացումը տեղի է ունենում որպես 

սովորողների կողմից ուսուցչի օգնությամբ դրանց ինքնուրույն բացահայտում: 

Պրոբլեմային ուսուցումը նաև ենթադրում է դասավանդողի կողմից կազմակերպված` 

սուբյեկտի և պրոբլեմայնորեն առաջադրված ուսումնական նյութի բովանդակության 

ակտիվ փոխազդեցության եղանակ, որի ընթացքում սովորողը հաղորդակցվում է 

գիտական իմացության օբյեկտիվ հակասություններին    և դրանց հաղթահարման 

եղանակներին, սովորում է մտածել, ստեղծագործականորեն յուրացնել գիտելիքները: 

        Այսօր պրոբլեմային ուսուցում ասելով հասկանում են ուսումնական 

պարապմունքների այնպիսի կազմակերպում, որը ենթադրում է ուսուցչի 

գլխավորությամբ պրոբլեմային իրավիճակների ստեղծում և դրանց լուծման 

ուղղությամբ սովորողների ակտիվ, ինքնուրույն գործունեություն, որի արդյունքում 

տեղի է ունենում  գիտելիքների,կարողությունների և հմտությունների տիրապետում և 

մտավոր ունակությունների զարգացում: Պրոբլեմային իրավիճակն ստեղծվում է, երբ 

երեխաներին  տրվում է  մի շարք, արդեն ուսումնասիրված  փաստերի ու երևույթների  

ինքնուրույն համադրում, սեփական դատողությունների ու եզրակացությունների  

շարադրում պահանջող  հարց կամ տրվում է հատուկ առաջադրանք` ինքնուրույն 

լուծման համար: Այդպիսի էվրիստիկ որոնման ընթացքում առաջանում        և 

պահպանվում է կայուն ուշադրություն: 

        Պրոբլեմային ուսուցման գաղափարը նոր չէ: Անցյալի մեծագույն մանկավարժները 

որոնել են ուսուցման գործընթացը ճանաչողության ուրախալի  գործընթացի 

վերածելու և սովորողների մտավոր կարողությունների ու ընդունակությունների 

զարգացման ճանապարհներ: 20-րդ դարում պրոբլեմային ուսուցման 

մտահղացումները ինտենսիվ զարգացում և տարածում գտան կրթական 

պրակտիկայում: Պրոբլեմային ուսուցման բացահայտման գործում լուրջ ներդրում 

ունեցան  Ն.Ա. Մենչինսկայան, Պ.Յա. Գալպերինը, Ն.Ֆ. Տալիզինան, Տ.Վ. Կուդրյավցևը, 

Յու. Կ. Բաբանսկին, Ի.Ք. Լեռները, Մ.Ի. Մախմուտովը, Ա.Մ. Մատյուշկինը, Ի.Ս. 

Յակիմանսկայան, Յու. Ա. Ամիրջանյանը և ուրիշներ: 

      Գիտնականների մեծամասնությունն ընդունում է, որ դպրոցականների 

ստեղծագործական ունակությունները հնարավոր չէ զարգացնել առանց պրոբլեմային 

ուսուցման: Ստեղծագործական ունակությունները իրագործվում են պրոբլեմային 

գործունեության միջոցով: Պրոբլեմային ուսուցման հոգեբանական հիմքն է 

հանդիսանում է Ս.Լ. Ռուբինշտեյնի կողմից առաջ քաշված մտածողության 

տեսությունը` որպես պրոդուկտիվ    պրոցեսի: Մարդու պրոբլեմային ուսուցման մեջ 

մտածողությունը զբաղեցնում է առաջատար տեղ: 

Աշխատանքի կարևորությունը. 

Դպրոցի առջև մեր օրերում դրված է ոչ միայն աշակերտների կրթության ու 

դաստիարակության խնդիրը, այլև նոր պահանջներին համաձայն  ուսուցիչը 

աշակերտների մեջ պետք է ձևավորի և՛  գիտելիքների համակարգ, և՛ ձևավորի նոր 

գիտելիքն ինքնուրույնաբար ձեռք բերելու ունակ, որոնողական  մտածելակերպ 

ունեցող անձ: Այս խնդրի լուծման ճանապարհին  արդյունավետ է կիրառել 

պրոբլեմային ուսուցման մեթոդը, քանզի պրոբլեմային  դասը  գիտելիքների  և  

հմտությունների  ձեռքբերման, մտքի  ակտիվացման  և  թռիչքի  զարգացման  

գործունեություն  է, ստեղծագործման  սկիզբ, ելք  դեպի  հետազոտական  

գործունեություն: Թեև այս խնդիրը հոգեբանա-մանկավարժական և մեթոդական 

գրականության մեջ հանգամանալից դիտարկված է, այդուհանդերձ դպրոցական 

պրակտիկայում այն իր արժանի ուշադրությանը չի արժանանում: 

Աշխատանքի նպատակը. Ներկայացնել պրոբլեմային ուսուցման մեթոդը և 

մեթոդի կիրառման մեթոդիկան : Բացահայտել մեթոդի էությունը որոշ օրինակներով: 

Աշխատանքի խնդիրները. 

 Ուսումնասիրել հարցը մեթոդական ու մանկավարժական գրականության մեջ 

 Ներկայացնել պրոբլեմային ուսուցման մեթոդը 

 Վերլուծել կատարված աշխատանքի  արդյունքները 

 



6 
 

           

ԳԼՈՒԽ ԵՐԿՐՈՐԴ: ՊՐՈԲԼԵՄԱՅԻՆ ՈՒՍՈՒՑՄԱՆ ՏԵԽՆՈԼՈԳԻԱՅԻ 

ԱՌԱՋԱՑՄԱՆ ՊԱՏՄՈՒԹՅՈՒՆԸ 

 Պրոբլեմային ուսուցումը բացարձակապես նոր մանկավարժական երևույթ չէ:     

Պրոբլեմային ուսուցումը առաջացել է որպես առաջավոր փորձի ձեռքբերումների և 

ուսուցման ու դաստիարակության  տեսության համադրման արդյունք, որը ուսուցման 

ավանդական տիպի համադրմամբ հանդիսանում է սովորողների ընդհանուր և 

ինտելեկտուալ զարգացման արդյունավետ միջոց: 

 Պրոբլեմային ուսուցման պատմությունը սկսվում է այսպես կոչված 

հետազոտական մեթոդի ներմուծումից, որի շատ կանոններ մշակվել են Ջոն Դյուիի 

կողմից: Պրոբլեմային ուսուցման ուղղությամբ խորը հետազոտություններ սկսվել են 

1960-ական թվականներից: Սակայն մանկավարժության պատմության մեջ 

զրուցակցին այնպիսի հարցերի առաջադրումը, որոնք դժվարություններ են 

առաջացնում պատասխանը գտնելիս, հայտնի են դեռ Սոկրատեսի զրույցներից, 

Պյոթագորասյան դպրոցում: Սովորողներին հետազոտական գործունեության մեջ 

ներառելու միջոցով ուսուցման  ակտիվացման գաղափարները իրենց արտացոլումն են 

գտել Ժան Ժակ Ռուսոյի, Ի. Պեստալոցիի, Ֆ.Ա. Դիստերվերգի, Կ.Դ. Ուշինսկու նոր 

դաստիարակության ներկայացուցւչների և այլոց աշխատություններում : 

Սովորողների մտավոր գործունեության ակտիվացման միջոցների մշակումը 19-

րդ դարի վերջին, 20-րդ դարի սկզբներին բերեց առանձին ուսումնական առարկաների 

ուսուցման մեջ էվրիստիկ (Գ.Է. Ամսթրոնգ), փորձնական- էվրիստիկ (Ֆ.Ա. 

Վինտերգալտեր), լաբորատոր դասերի մեթոդի (Կ.Պ. Յագոտսկի) և այլ մեթոդների 

ներդրմանը, որոնք Բ.Ե. Ռայկովը, դրանց էության ընդհանրությունների պատճառով, 

փոխարինեց «հետազոտական մեթոդ» եզրույթով: 

 20-րդ դարի սկզբին Ամերիկյան մանկավարժության մեջ հայտնի է պրոբլեմային 

կրթության երկու հիմնական դրույթ: Ջոն Դյուին առաջարկեց ուսուցման բոլոր ձևերը 

փոխարինել պրոբլեմների լուծման ճանապարհով դպրոցականների ինքնուրույն 

սովորելով: 20-րդ հարյուրամյակում պրոբլեմային ուսուցման գաղափարները 

ինտենսիվ զարգացում և տարածում գտան կրթական պրակտիկայում: 

Արտասահմանյան մանկավարժության մեջ պրոբլեմային ուսուցման դրույթը 

զարգացավ Դյուիի գաղափարների ազդեցությամբ: «Ինչպես ենք մենք մտածում» (1909) 

աշխատության մեջ ամերիկացի փիլիսոփա, հոգեբան, մանկավարժը մերժում է 

ավանդական դոգմատիկ ուսուցումը և դրան հակադրում սովորողների ինքնուրույն 

պրակտիկ գործունեությունը պրոբլեմների լուծման համար: Մտածողությունը, ինչպես 

նշում է Դյուին, պրոբլեմի լուծում է: Նշված գրքի երկրորդ հրատարակությունում (1933) 

Դյուին հիմնավորում է պրոբլեմի լուծման կարողության հոգեբանական 

մեխանիզմները: Նա նշում է, որ սովորողի պրոբլեմը լուծելու կարողության հիմքում 

ընկած է նրա բնատուր խելքը: Միտքը շարժվում է դեպի մի վիճակ, երբ խնդրի 

վերաբերյալ ամեն ինչ պարզ է` անցնելով որոշակի փուլերով. 

1. ուշադրություն է դարձվում բոլոր հնարավոր լուծումների կամ 

ենթադրությունների վրա; 

2. գիտակցվում է դժվարությունը և ձևակերպում է խնդիրը, որը անհաժեշտ է 

լուծել; 

3․   ենթադրությունները օգտագործվում են որպես վարկածներ, որոնք որոշում են 

դիտարկումները և փաստերի հավաքագումը; 

4․  կատարվում է պատճառաբանում և հայտնաբերված փաստերի կարգավորում; 

       5. կատարվում է վարկածների ճշտության գործնական կամ երևակայական 

ստուգում: 

Պրոբլեմային ուսուցման զարգացման գործում էական դեր կատարեց ամերիկացի 

հոգեբան Ջոն Բրուների կոնցեպցիան, որի հիմքում ընկած է ուսումնական նյութի 

կառուցվածքայնացման և նոր գիտելիքների յուրացման գործընթացում ինտուիտիվ 

մտածողության դոմինանտող դերի գաղափարները: Նա առանձնահատուկ 

ուշադրություն է դարձնում հետևյալ հարցերին. 

1. ուսուցման կազմակերպման մեջ գիտելիքների կառուցվածքի նշանակությունը; 

2. աշակերտի սովորելու պատրաստակամությունը որպես ուսուցման գործոն; 

3. ինտուիտիվ մտածողությունը որպես մտավոր գործունեության զարգացման 

հիմք; 

4. ժամանակակից հասարակությունում սովորելու մոտիվացիան: 

Գիտնականի համար առանցքային է հանդիսանում  գիտելիքների կառուցվածքը, 

որն ըստ նրա, ներառում է գիտելիքների համակարգի բոլոր անհրաժեշտ տարրերը և 

աշակերտի զարգացման որոշիչ ուղղությունը: 

        Ե՛վ Դյուին, և՛ Բրուները շեշտում են ուսուցման մեջ պրոբլեմային մոտեցման 

կարևորությունը:  

        Երկրորդ դրույթի էությունը կայանում է հոգեբանության եզրահանգումների 

մեխանիկական փոխադրումը ուսուցման գործընթաց: Վ. Բերտոնը համարում էր, որ 

ուսուցումը հանդիսանում է նոր ռեակցիաների ձեռքբերում կամ հների փոփոխություն 

և ուսուցման գործընթացը հանգեցնում էր պարզ և բարդ ռեակցիաների` հաշվի 

չառնելով աշակերտի զարգացման վրա միջավայրի և դաստիարակության 

պայմանների ազդեցությունը: 

Պրոբլեմային ուսուցման ժամանակակից դրույթի զարգացման վրա ամենամեծ 

ազդեցությունն է ունեցել Ջոն Բրուների աշխատությունը («Ուսուցման պոցեսը» 1960): 

Նրա հիմքում ընկած են ուսումնական նյութի կողմնորոշչականությունը և նոր 

գիտելիքների յուրացման գործընթացում ինտուիտիվ մտածողության` որպես 

էվրիստիկ մտածողության հիմքի, դոմինանտող դերը: 

Սովետական մանկավարժական գրականության մեջ պրոբլեմային ուսուցման 

գաղափարները ակտուալ են դառնում 20-րդ դարի 50-ականներից: Դիդակտներ Մ.Ա. 

Դանիլովը և Վ.Պ. Եսիպովը ձևակերպում են ուսուցման գործընթացի ակտիվացման 

կանոնները, որոնք արտացոլում են պրոբլեմային ուսուցման կազմակերպման 

սկզբունքները: Դրանք են. 

1. սովորողներին հանգեցնել ընդհանրացման և ոչ թե նրանց տալ պատրաստի 

սահմանումներ, հասկացություններ; 

2. սովորողներին էպիզոդիկ ծանոթացնել գիտական մեթոդներին; 

3. զարգացնել նրանց մտքի ինքնուրույնությունը` ստեղծագործական 

առաջադրանքների օգնությամբ: 

 60-ականների սկզբին գրականության մեջ զարգացվում է բնագիտական և 

հումանիտար առարկաներում հետազոտական մեթոդի դերի ուժեղացման 

անհրաժեշտության մասին միտքը: Խոշոր գիտնականներ կրկին բարձրացնում են 

պրոբլեմային ուսուցման սկզբունքների հարցը: Բարձրացվում է հետազոտական 

մեթոդի տարրերի, ավելի ճիշտ` հետազոտական սկզբունքի առավել լայն կիրառման 

հարցը: Խնդիրը կայանում է նրանում, որ անհրաժեշտ է աստիճանաբար 

սովորողներին հանգեցնել գիտության մեթոդների տիրապետմանը, արթնացնել և 

զարգացնել նրանց ինքնուրույն միտքը: Կարելի ձևականորեն աշակերտին հաղորդել 

գիտելիք, նա դրանք կյուրացնի, կարելի է և դասավանդել   ստեղծագործաբար, 

հաղորդել գիտելիքներ նրանց զարգացման և շարժման մեջ: Հենց նրանց զարգացման և 

շարժման մեջ գիտելիքների հաղորդման միտքն է հանդիսացել պրոբլեմային 

ուսումնական նյութի և պրոբլեմային ուսուցման կազմակերպման եղանակներից մեկի 

հայտանիշի շարադրման կարևորագույն սկզբունք: 

       60-ականների երկրորդ կեսին պրոբլեմային ուսուցման գաղափարը սկսում է 

համակողմանիորեն և խորապես մշակվել: Պրոբլեմային ուսուցման մեթոդի կայացման 

մեջ մեծ նշանակություն ունեցան սովետական հոգեբանների աշխատանքները, որոնք 

զարգացնում են այն դրույթները, որ մտավոր զարգացումը բնութագրվում է ոչ միայն 

յուրացված գիտելիքների ծավալով և որակով, այլև մտավոր գործընթացների 

կառուցվածքով, տրամաբանական գործողությունների համակարգով և մտավոր 

գործողություններով (Ս.Լ. Ռուբինշտեյն, Ն.Ա. Մենչինսկայա, Տ.Վ Կուդրյավցև): 

Պրոբլեմային ուսուցման տեսության զարգացման մեջ էական դեր է ունեցել 

պրոբլեմային իրավիճակի և ուսուցման դերի վերաբերյալ դրույթը (Ա.Մ. Մատյուշկին): 

Պրոբլեմային ուսուցման տեսության մշակման մեջ առանձնահատուկ ներդրում 

ունեցան Մ.Ի. Մահմուտովը, Ա.Մ. Մատյուշկինը, Ա.Վ. Բրուշլինսկին, Տ.Վ. 

Կուդրյավցևը, Ի.Յա. Լեռները, Ի.Ա. Իլնիցկայան և ուրիշներ: 

Պրոբլեմային ուսուցման մեթոդի մշակման մեջ ելակետային դարձան 

գործունեության տեսության դրույթները (Ս.Ա. Ռուբինշտեյն, Լ.Ս. Վիգոտսկի, Ա.Ն. 

Լեոնտյեվ): Ուսուցման մեջ պրոբլեմայնությունը դիտվում էր որպես սովորողների 

մտավոր գործունեության օրինաչափություններից մեկը: Մշակված են տարբեր 

ուսումնական առարկաների դասավանդման համար պրոբլեմային իրավիճակների 

ստեղծման եղանակներ և գտնված են պրոբլեմային ճանաչողական խնդիրների 

բարդության գնահատման չափանիշներ: 

 Աստիճանաբար տարածվելով` պրոբլեմային ուսուցումը հանրակրթական 

դպրոցից ներթափանցել է միջին մասնագիտական և բարձրագույն ուսումնական 

հաստատություններ: 

Գլուխ երկրորդ: ՊՐՈԲԼԵՄԱՅԻՆ ՈՒՍՈՒՑՄԱՆ ՀԱՅՏԱՆԻՇՆԵՐԸ 

Կարելի է առանձնացնել պրոբլեմային ուսուցման հետևյալ հայտանիշները: 

Առաջին և կարևորագույն առանձնահատկությունը աշակերտի սպեցիֆիկ 

ինտելեկտուալ  գործունեությունն է նոր հասկացությունների յուրացման համար` 

ուսումնական խնդիրների լուծման ճանապարհով, ինչն ապահովում է 

գիտակցականություն, գիտելիքների կայունություն, տեսական-տրամաբանական և 

ինտուիտիվ մտածողության ձևավորում: 

          Երկրորդ առանձնահատկությունը կայանում է նրանում, որ պրոբլեմային 

ուսուցումը առավել արդյունավետ միջոց է աշխարհայացքի ձևավորման համար, քանի 

որ պրոբլեմային ուսուցման գործընթացում կուտակվում են քննադատական, 

ստեղծագործական, դիալեկտիկական մտածողության գծեր: Սովորողների կողմից 

պրոբլեմների ինքնուրույն լուծումը միաժամանակ հանդիսանում է նաև հիմնական 

պայման գիտելիքները համոզմունքների  վերածման համար, քանի որ միայն 

իրականության բոլոր երևույթների և պրոցեսների վերլուծության դիալեկտիկական 

մոտեցումն է ձևավորում ամուր և խորը համոզմունքների համակարգ: 

Երրորդ առանձնահատկությունը բխում է տեսական և գործնական պրոբլեմների 

փոխադարձ կապի օրինաչափություններից    և սահմանվում է կյանքի հետ ուսուցման 

կապի դիդակտիկական սկզբունքով: Պրակտիկայի հետ կապը և սովորողների կյանքի 

փորձի օգտագործումը պրոբլեմային ուսուցման ժամանակ հանդես է գալիս ո'չ որպես 

տեսական եզրահանգումների, կանոնների պարզ ցուցադրում (թեև դա չի բացառվում), 

այլ գլխավորապես որպես նոր գիտելիքների աղբյուր և որպես պրակտիկ 

գործունեության մեջ պրոբլեմների լուծման յուրացված եղանակների կիրառման 

ոլորտ: Այդ պատճառով կյանքի հետ կապը հանդիսանում է կարևորագույն միջոց 

պրոբլեմային իրավիճակների ստեղծման համար և չափանիշ`  ուսումնական 

պրոբլեմի լուծման ճշտության գնահատման համար:  

Պրոբլեմային ուսուցման չորրորդ առանձնահատկությունն հանդիսանում է 

ուսուցչի կողմից սավորողների ինքնուրույն աշխատանքի տարաբնույթ տիպերի ու 

տեսքերի պարբերաբար կիրառումը: Նշված առանձնահատկությունը կայանում է 

նրանում, որ ուսուցիչը կազմակերպում է ինքնուրույն աշխատանքներ, որոնք 

պահանջում են ինչպես վաղ սովորած, այնպես էլ նոր յուրացված գիտելիքների և 

գործունեության եղանակների կիրառում:   

 Հինգերորդ առանձնահատկությունը սահմանվում է անհատական մոտեցման 

դիդակտիկական սկզբունքով: Պրոբլեմային ուսուցման ժամանակ 

անհատականացումը պայմանավորված է տաբեր բարդության ուսումնական 

պրոբլեմների առկայությամբ, որոնք յուրաքանչյուր սովորողի կողմից տարբեր կերպ 

են ընկալվում: Պրոբլեմի անհատական ընկալումը առաջացնում է նրա ձևակերպման 

տարբերությանը, բազմաբնույթ վարկածների առաջքաշմանը և դրանց ապացուցման 

այս կամ այլ ճանապարհներ գտնելուն: 

Վեցերորդ առանձնահատկությունը կայանում է պրոբլեմային ուսուցման 

դինամիկության մեջ (նրա տարրերի շարժուն փոխկապակցվածության): Այս 

առանձնահատկությունը պայմանավորված է հենց պրոբլեմի դինամիկությամբ, ինչի 

հիմքում միշտ ընկած է յուրաքանչյուր երևույթի կամ  փաստի  հատուկ 

հակասությունը: Պրոբլեմային ուսուցման դինամիկությունը կայանում է նրանում, որ 

մի իրավիճակը վերածվում է մյուսին բնական ճանապարհով` փոխադարձ կապի 

օրենքի և շրջապատող աշխարհի բոլոր իրերի ու երևույթների 

փոխպայմանավորվածության հիման վրա: 

Յոթերորդ առանձնահատկությունը հանդիսանում է սովորողների բարձր 

էմոցիոնալ ակտիվությունը, որը պայմանավորված է առաջին հերթին նրանով, որ հենց 

պրոբլեմային իրավիճակն ինքը հանդիսանում է բորբոքման աղբյուր, և նրանով, որ 

սովորողի ակտիվ մտավոր գործունեությունը կապված է հոգեբանական 

գործունեության զգացական- էմոցիոնալ սֆերայի հետ: 

Ութերորրդ առանձնահատկությունը այն է, որ պրոբլեմային ուսուցումն 

ապահովում է ինդուկցիայի ու դեդուկցիայի և գիտելիքների ռեպրոդուկտիվ ու 

պրոդուկտիվ յուրացման նոր հարաբերակցություն: 

 Պրոբլեմային ուսուցման առաջին երեք առանձնահատկություններն ունեն 

սոցիալական բնույթ: Մնացած առանձնահատկությունները կրում են հատուկ-

դիդակտիկական բնույթ և բնութագրում են պրոբլեմային ուսուցումը:  

Կասկած չկա, որ պրոբլեմային ուսուցումը արդյունավետ չի կարող լինել տարբեր 

պայմաններում: Փորձը ցույց է տալիս, որ պրոբլեմային ուոսուցման գործընթացը ծնում 

է ինչպես սովորողների ինտելեկտուալ դժվարությունների, այնպես էլ նրանց 

ճանաչողական ակտիվության տարբեր մակարդակներ, սովորողի ճանաչողական 

ակտիվությունը կարող է լինել շատ բարձր, կամ էլ ընդհանրապես բացակայել: 

Այս կապակցությամբ էլ առանձնացվում են պրոբլեմային ուսուցման տիպերն ու 

մակարդակները: Պրոբլեմային ուսուցման տիպերը առավել ճիշտ է առանձնացնել ըստ 

ստեղծագործության գոյություն ունեցող տիպերի, որոնց համապատասխան 

դասակարգվում է երեք տիպ. 

 գիտական ստեղծագործություն` գիտական հետազոտություն, այսինքն` 

սովորողի կողմից նոր կանոնի, օրենքի, ապացույցի  բացահայտման որոնում: Այս 

տիպի հիմքում է ընկած ուսումնական տեսական պրոբլեմների առաջադրումն ու 

լուծումը: 

 Պրակտիկ ստեղծագործություն` պրակտիկ լուծման, այսինքն` նոր 

իրավիճակում հայտնի գիտելիքի կիրառման եղանակի  որոնում կառուցում, 

հայտնագործում: Այս տիպի հիմքում ընկած է ուսումնական գործնական պրոբլեմների 

առաջադրումն ու լուծումը: 

 Գեղարվեստական ստեղծագործություն` իրականության գեղարվեստական 

արտացոլումը ստեղծագործական երևակայության հիման վրա, որը ներառում է 

նկարելը, խաղը, երաժշտականացումը և այլն: 

Պրոբլեմային ուսուցման բոլոր տիպերը բնութագրվում են սովորողների  

ռեպրոդուկտիվ, պրոդուկտիվ և ստեղծագործական գործունեության առկայությամբ, 

պրոբլեմի լուծման որոնման և լուծման առկայությամբ: 

Պրոբլեմային ուսուցման յուրաքանչյուր տիպ ունի բարդ կառուցվածք, որը 

տարբեր գործոնների ազդեցության տակ տալիս է ուսուցման տարբեր 

արդյունավետություն: Արդյունավետ կարող է համարվել այնպիսի ուսուցումը, որը 

պայմանավորում է 

 սովորողների գիտելիքների, կարողությունների, հմտությունների ծավալի 

ավելացում; 

 գիտելիքների խորացում ու ամրապնդում, ուսուցվածության նոր մակարդակ; 

 ուսման մեջ ճանաչողական պահանջմունքների նոր մակարդակ; 

 ճանաչողական ինքնուրույնության ու ստեղծագործական ընդունակությունների 

նոր մակարդակ: 

      Պրոբլեմային ուսուցումը ուղղված է ուսումնական պրոցեսի այնպիսի 

կազմակերպման և մեթոդիկայի, որի դեպքում սովորողներն իրենք են 

ստեղծագործաբար  որոնում իրենց հետաքրքրող հարցերի պատասխաները և օգտվում 

գիտելիքներն ինքնուրույն ձեռք բերելու  առավել կատարելագործված մեթոդներից: 

Այսպիսով` պրոբլեմային իրավիճակի հիմքում զարմանքն է, 

մտահոգվածությունն այն բանով, որ նոր փաստը հակասում է ունեցած ճիշտ 

գիտելիքներին, ավելի ճիշտ` չի կարող բացատրվել դրանց օգնությամբ: 

Մտածողությունը միշտ էլ սկսվում է պրոբլեմից կամ հարցից, զարմանքից կամ 

չհասկանալուց, հակասությունից: Այս պրոբլեմային իրավիճակով էլ պայմանավորված 

է անձի ներքաշումը մտածական գործընթաց:  

Պրոբլեմային իրավիճակներ կարելի է ստեղծել տարբեր եղանակներով. 

 ցույց տալով նոր փոստի անհամապատասխանությունը հայտնի գիտելիքին; 

 ցույց տալով միևնույն փաստի վերաբերյալ հակադիր կարծիքներ, 

 ցույց տալով տեսական գիտելիքների կիրառման անհնարինությունը որոշակի 

ոչ ստանդարտ իրավիճակներում ; և այլն: 

Այսպիսով` զարգացնող ուսուցում, այսինքն` ընդհանուր առանձնահատուկ 

զարգացման բերող ուսուցում կարելի է համարել միայն այն ուսուցումը, որի դեպքում 

ուսուցիչը , հենվելով մտածողության զարգացման օրինաչափությունների վերաբերյալ 

գիտելիքների վրա, հատուկ մանկավարժական միջոցներով  տանում է 

նպատակաուղղված մանկավարժական աշխատանք` իր աշակերտների մտավոր 

կարողությունների զարգացման ուղղությամբ, նրանց կողմից գիտության հիմունքների 

ուսումնասիրման ընթացքում: 

Պրոբլեմային ուսուցումը նպաստում է սովորողների ինտելեկտի և էմոցիոնալ 

սֆերայի  զարգացմանը, այդ հիմքի վրա աշխարհայացքի ձևավորմանը: Սրանում է 

կայանում պրոբլեմային ուսուցման գլխավոր տարբերությունը  ավանդական` 

բացատրական- ցուցադրական մեթոդներից: Պրոբլեմային ուսուցումն ենթադրում է ոչ 

միայն գիտական ճանաչողության արդյունքների յուրացում, այլ նաև հենց 

ճանաչողության էության, ստեղծագործական գործունեության եղանակների: Հիմքում 

ընկած է ուսուցման գործընթացի կազմակերպման անհատական- գործառնական 

սկզբունքը, սովորողների որոնողական ուսումնա-ճանաչողական գործունեության 

գերակայությունը:  

Պրոբլեմային ուսուցումը հենվում է սովորողների վերլուծական- սինթետիկ 

գործունեույան վրա, որն իրագործվում է դատողություններում, մտածողության մեջ: 

Սա ուսուցման էվրիստիկ, հետազոտական տիպ է` մեծ զարգացնող պոտենցիալով: 

Պրոբլեմային ուսուցումը ենթադրում է ուսումնական պրոցեսի այնպիսի 

կազմակերպում և մեթոդիկա, որ սովորողները, որքան հնարավոր է երկարատև, 

գտնվեն որոնման և իրենց անհանգստացնող հարցերին պատասխանելու 

պատրաստման վիճակում: 

Պրոբլեմը հարց է, որը մի կողմից ծագում է աշակերտների ունեցած 

գիտելիքներից, մյուս կողմից` վկայում է դրանց ոչ լիարժեքության  և հետագա 

որոնման անհրաժեշտության մասին: 

       Պրոբլեմը հարց է, որը մի կողմից ծագում է սովորողների ունեցած գիտելիքներից, 

մյուս կողմից վկայում է դրանց ոչ լրիվության  և ուսումնասիրվող օբյեկտի մասին 

սպառիչ պատկերացում կազմելու համար հետագա որոնման անհրաժեշտության 

մասին։Ընդգծենք պրոբլեմային ուսուցման դրական որակները.  

1. Պրոբլեմային ուսուցումը իրենից ներկայացնում է շատ էֆեկտիվ միջոց, որը 

բարձրացնում է աշակերտի ուսումնասիրման ակտիվությունը: Գիտելիքները, որոնք 

ձեռք են բերվել ինքնուրույն, «երկար ժամանակ դառնում են մարդու 

սեփականությունը»: 

2. Պրոբլեմային ուսուցումը նպաստում է մտքի զարգացմանը: Մարդու խելքը 

հղկվում է մտավոր գործունեության ընթացքում: Մտորումը սկսվում է ոչ միայն 

պրոբլեմից, այլ նաև հետագայում ձգվում է խնդրի առաջացման, դրա լուծման մի շարք 

ձևերով: Հոգեբանների պնդմամբ՝ ինտելեկտուալ զարգացումը իրականացվում է 

որոշակի բարդություններ կամ ինտելեկտուալ դժվարություններ հաղթահարելով 

միայն: 

3.  Պրոբլեմատիկ մոտեցումը ուսման մեջ ներկայացվում է որպես աշակերտների 

ակտիվության հիմնական միջոց: 

4. Պրոբլեմային ուսուցումը պարտադիր որակ է ժամանակակից դասավանդման 

մեջ: Դա աշակերտի մտավոր ունակության զարգացումն է: 

Պետք է նաև ընդգծել որոշ սահմանափակումներ այս ուսուցման մեջ.  

1. Խնդրի բոլոր լուծումների որոնումները ժամանակի մեծ ծախս են պահանջում, 

դասաժամը կարող է չբավականացնել: 

2. Շատ հիմնավորված հասկացություններ և օրինաչափություններ աշակերտը 

ունակ չէ ինքնուրույն բացահայտել: 

3. Ուղղելով ուշադրությունը խնդրի լուծման առանձին փուլերի վրա, նոր 

ենթադրությունների ապացուցմանը՝ աշակերտը հաճախ կորցնում է ամբողջության 

պատկերացումը, չի կարողանում հաջորդաբար վերարտադրել եզրակացությունը: 

4. Աշակերտների մեծամասնությունը չի դիմանում երկարատև մտավոր 

աշխատանքին: 

5. Դպրոցականները առաջ են քաշում ինչպես ճշգրիտ, այնպես էլ սխալ 

առաջարկություններ: Ընդ որում՝ սեփական սխալ մտքերը «հաճախ ավելի 

ամրապնդված և հիշվող են, քան ուսուցչի առաջադրած ճիշտ մտքերը: Մի քանի 

դասաժամ հետո աշակերտը արտաբերում է իր սխալ մտորումները, մոռանալով 

ուսուցչի ուղղումները, այդ պատճառով աշակերտի մտքում ճիշտ տեղեկությունը 

հիմնավորելու համար պետք է հաճախ անդրադառնալ տվյալ սխալին»:  

Մեծ է պրոբլեմային ուսուցման դերը աշակերտների ճանաչողական 

գործունեության ակտիվացման, մտածողության ձևավորման և զարգացման 

գործընթացներում:   

ԵԶՐԱԿԱՑՈՒԹՅՈՒՆ 

         Հետազոտելով թեման եկել ենք այն եզրակացության , որ 

1. պրոբլեմային ուսուցման տեխնոլոգիաների կիրառումը սովորողներին 

հնարավորություն է ընձեռում.  

2. նախկինում ստացած գիտելիքներն  ու կարողություններն ինքնուրույն 

կիրառել նոր իրադրության մեջ; 

3. ծանոթ ու անծանոթ իրավիճակներում կողմնորոշվել, պրոբլեմներ տեսնել, 

կանխատեսումներ  անել, առաջադրել և ձևակերպել  վարկածներ:  

4.  տեսնել ծանոթ օբյեկտի, երևույթի, իրադրության նոր ֆունկցիաները և  

առանձնացնել կառուցվածքային ֆունկցիոնալ բաղադրիչները:   

5.  Ձևավորել և զարգացնել կարողություններ պրոբլեմները ինքնուրույն լուծելու, 

այլընտրանքային տարբերակներ ու եղանակներ որոնելու, նորը հայտնաբերելու 

գործընթացում:  

6.   Զարգացնել ճանաչողական, հաղորդակցական, ստեղծագործական, 

համագործակցային կարողություններն ու հմտությունները: Այդ թվում երևույթներն ու 

փաստերը վերլուծելու, համեմատելու, համադրելու և այլ մտածական 

գործողություններ:  

7.   Բարձրացնել հետաքրքրությունը առարկայի նկատմամբ, օգտագործել 

միջառարկայական կապերի հնարավորությունները:   

8. Բարձրացնել առաջադիմությունն ու գիտելիքների որակը:   

9. Մեծացնել ինքնագործունեության շրջանակը, ընդլայնել որոնողական 

հետազոտական աշխատանքներ կատարելու ոլորտը:               

 Ըստ ժամանակակից  մանկավարժ  Յու. Ամիրջանյանի` պրոբլեմային ուսուցումը 

ներառում է մանկավարժական բազմաթիվ արժեքավոր մեթոդներ ու հնարներ 

օգտագործելու հնարավորություններ, ենթադրում սովորողների ինքնուրույն 

մտածողության զարգացման լայն հեռանկարներ :   

Այն` որպես զարգացնող ուսուցում, հնարավորություն է ընձեռում ուսուցչին 

իրականացնել անհատական ու շերտավորված մոտեցումներ:   

Պրոբլեմային ուսուցումը նպաստում է ոչ միայն պատրաստի  գիտելիքների  

մատուցմանը, այլ ապահովում է սովորողների մասնակցությունը նոր գիտելիքի 

հայտնաբերման գործընթացին, երբ խթանվում են  սովորողի ստեղծագործական 

կարողությունները, և երբ սովորողն է ստանձնում  հետազոտողի դերը: 

 Նշված առավելություններով հանդերձ`պրոբլեմային ուսուցումն  ունի  որոշ 

թերություններ, որոնք կապված են ուսումնական նյութի խնդրահարույց դարձնելու 

հնարավորության և որոնողական աշխատանքի տևողության հետ:   

 Պրոբլեմային ուսուցման հիմնական հասկացություններն են հանդիսանում 

պրոբլեմային իրավիճակը և ուսումնական պրոբլեմը։  

Գոյություն ունեն պրոբլեմային ուսուցման հետևյալ տիպերը. տեսական 

հետազոտություն, պրակտիկ լուծման որոնում, իրականության գեղարվեստական 

արտացոլում և այլն: 

 

 

 

 

 

 

 

 

 

 

 

 

 

 

 

 

 

 



19 
 

ՕԳՏԱԳՈՐԾՎԱԾ ԳՐԱԿԱՆՈՒԹՅՈՒՆ 

1. Ամիրջանյան Յու. Ա. Ժամանակակից դիդակտիկա: Ե., «Լույս», 1990, 328 էջ 

2. Бабанский Ю.К., Оптимизация учебно-воспитательного процесса. М. «Просвещение», 

1982г., 190с. 

3. Брушлинский А.В. Психология мышления и проблемное обучение.  М., 1983; 

 

 

 


